
టీనా

‘లిప్ కిస్’

అందులో అంత రొమాంటిక్ ఫీల్ ఉంటుందని నాకు తెలీదు.

గాఢంగా హత్తుకున్నాడు. వంటిమీద, ఆ క్షణంలో, నూలుపోగైనా లేని నన్ను! అలాగని నాలుగు

పెదవుల్నీ ఒక్కటిగా చేసేసి.. ఇహం మరచిపోయేంత అహంగా చుంబించనూ లేదు! నా పెదవిని తన

పంటితో దొరకబుచ్చుకుని బలంగా అల్లరిపెట్టనూ లేదు. చెప్పాకదా.. ఆల్రెడీ నన్ను హత్తుకునే ఉన్నాడు.

ఎలా..? ఓ నిండైన పూలగుత్తి చేజారుతోంటే పొదవుకున్నట్టుగా. కాసింత గట్టిగా పట్టుకుంటే పూలు

ఎక్కడ నలిగిపోతాయో అని బెంగ పడేంతగా.. సుతారంగా పొదవుకున్నాడు. రాతిరంతా పుష్ప

పరాగాలతో సరాగాలలో రమించి.. చీకటి పారిపోయే వేళకి.. ముచ్చట జారిపోయే వేళకి..

నీటిబిందువుగా ఘనీభవించి సేదతీరుతూండే మంచు ముత్యాన్ని.. స్పృశించడానికి మొగమాటపడే

తొలి లేత కిరణంలా ఆ ముద్దు పెట్టాడు. పెదవులూ పెదవులూ అంటనట్టుగా అంటి! ముద్దు

పెట్టడంలోని ఆ మధురిమను ఇతర ఇంద్రియాలేవీ దారిమళ్లించకుండా.. మైమరపుకు అడ్డం రాకుండా..

వీనులకు అదృశ్య తెరలు దించేసి, కనుల రెప్పలను అడుగంటా వాల్చేసి, జిహ్వను లుప్తం చేసి, శ్వాసను

బిగదీసి.. యావత్ దేహంలోని స్పర్శనాడులన్నింటినీ అధరాలలోనే కూరినట్టు.. మోహమే

ముంచెత్తినట్టు సుతారంగా ముద్దు పెట్టుకున్నాడు. ప్రతిసారీ అలాగే పెడతాడు. అలౌకికమైన

తన్మయత్వంలోకి జారిపోతున్నట్టు.. మౌనంగా కొన్ని లిప్తల సుషుప్తిలో మిగిలిపోతాడు. తనలో తనను,

నాలో తనను దేవులాడుతుంటాడు!

బిగిగా హత్తుకున్న చేతులు నెమ్మదిగా విడివడి.. నన్ను ఒడిలోనే కూర్చుండబెడతాయి. నేనలా

చేతులు రెండూ మా ఎదురుగా కొలువుదీరిన పియానో మెట్ల మీద, అవి బరువుకు కిందకు దిగి

రాగాలాపన చేయనంత సుతారంగా, ఆన్చి, విలాసంగా కూర్చుంటాను. అతను నా  వెనుకనుంచి..

విశాలమైన తన బాహువులను చాచి.. నే చేతులు ఆన్చిన వరకూ వదిలేసి.. మిగిలిన పియానో మెట్లను,

నేను డిస్టర్బ్ కానంత సుతారంగా సవరిస్తూ.. వీనులవిందైన రస ధారలను ఉరకలెత్తిస్తుంటాడు!

ప్రవాహం.. ప్రవాహం.. ప్రవాహం..

రమ్య సంగీత మోహంలో మునగంగ.. అతని మునివేళ్ల మెరుపులలో పుట్టి మా ఇద్దరి ఏకాంతాన్ని

గాఢంగా చుట్టు ముట్టేస్తూన్న ప్రవాహం..

భవ్య తాదాత్మ్య భావనలో తడవంగ.. అతని హృదయపు లోతులలో పుట్టి, నన్ను పూర్తిగా అతని

ప్రపంచంగా మార్చేస్తూన్న ప్రేమ ప్రవాహం..

మా ఇద్దరి నడుమ.. అవ్యక్త రస గంగ..

మా ఇద్దరి ఎదుట.. అద్భుత ఘన తరంగ..

ప్రవాహం! ప్రవాహం!!

‘‘టీనా డార్లింగ్’’ ముద్దుగా అంటాడు అతను.

చెవిలో గుసగుసగా! రతికేళీ సుఖాసక్త, శృంగారాభిషిక్త ఘడియలలో.. చెలి చెవిలో.. గిలిగింతలు

పెట్టినట్టు! ఆ పిలుపు తెలిసి, నేను ఒడిలోంచి నెమ్మదిగా దిగిపోతాను.

వియోగంగా మమ్మల్ని చూస్తున్న ఆ పియానో సాక్షిగా.. అంతసేపు సాగించిన సంగీతాంబుధి

మధనం, సమస్తం, నన్ను హాయిపుచ్చడానికే అన్నట్టుగా.. అతను కూడా అక్కడినుంచి లేచిపోతాడు.

ఆ గదిలో మా ఇద్దరి పరిమళం.. మాకొరకే అయి పల్లవించిన సారస్య పరవశం నెమ్మదిగా

పలచబడుతుంటాయి! ఆ జోడు భావనల వివశత్వంలోంచి తేరుకుని, పరిసరాలు నెమ్మదిగా ప్రకృతిలో

పడుతుంటాయి!!

* * *

అమ్మ అన్నది..

అతని ప్రేమను నేను సంపూర్ణంగానే అనుభూతిస్తుంటాను. అయితే, అమ్మ చూపిస్తున్న ప్రేమ

అతని కంటె గొప్పదా.. అనే సందేహం నాలో పుట్టేస్తుంటుంది. అంతగా ప్రేమిస్తుంటుంది అమ్మ నన్ను!

అతనికంటె మిన్నగా, తన బహిర్లోకం మొత్తం నేనే అన్నట్టుగా ప్రవర్తిస్తుంటుంది!

అమ్మ నన్ను ప్రేమగా చేరదీసి.. రెండు చేతుల్తో నా తల పట్టుకుని.. నుదుటి మీద వెచ్చని ముద్దు

ఇస్తుంది. నన్ను, నాలా చూడదు! ఒక స్నేహితురాలిలా చూస్తుంది. తన జీవితమూ, అతని జీవితమూ..

దాటివచ్చిన మలుపులూ, చేజారిన గెలుపులూ, భయపెట్టిన చీకట్లూ, సాంత్వన ఇచ్చిన దీప కిరణాలూ..

అనేకం ఉంటాయి ఆమె ఎదలో, మాటల పొదిలో! ఒక్కొక్కటీ బయటకు తీస్తూ.. తన గుండెల్లో

కొటకలాడుతూండే భావాలన్నింటినీ.. మాటల్లోకి మార్చేసుకుని అన్నీ నాతోనే పంచుకోవాలని

ముచ్చటపడిపోతుంటుంది.

ఒకరు అనుభూతించిన ప్రేమానుబంధాలు, బాధానందాల లోతు.. ఎంత వివరించినా సరే,

మరొకరికి సంపూర్ణంగా, ఎలా ఎప్పటికి అర్థమౌతుంది? పైగా నాకు!

అయినా సరే.. నాకు అర్థం కావడంతో నిమిత్తమే లేకుండా.. నేను ప్రతిస్పందించాలనే నిరీక్షణ

కూడా లేకుండా.. బయటకు చెప్పుకోవడంలో తనకొక ఉపశమనం దొరుకుతోంది అన్నట్లుగా,

చెబుతూనే ఉంటుంది అమ్మ. అతని అమ్మ! అతను, నన్ను ఒంటరిగా విడచి, ఏదైనా పనిమీద బయటకు

వెళ్లినప్పడు.. మా ఇద్దరికీ మాత్రమే దొరికే ప్రత్యేకమైన ఏకాంతంలో, ప్రతిసారీ!

మనిషి గతం.. కొలతలు ఎరగజాలని సముద్రమా? జీవనది అయిన సెలయేరా? ఏదైనా సరే,

ఎంత తోడినా అది ఎప్పటికీ ఎండిపోదు! బహుశా, చీకట్లు ముసిరినప్పుడు అదే సముద్రం అనిపిస్తుంది!

వెలుగులు విరిసినప్పుడు అదే సెలయేరుగా కనిపిస్తుంది! తవ్వుకునే కొద్దీ.. నిత్య ప్రయత్నానికి చిహ్నమైన

కెరటాల హోరు ఓ క్షణం.. అలుపెరగని ఉత్సాహానికి రూపమైన తరంగాల గలగలలు ఓ క్షణం!!

సముద్రాన్నీ సెలయేటినీ కలగలిపేసి.. ఆ ప్రవాహాన్ని నాలోకి ఒంపేస్తూ ఉంటుంది అమ్మ, మాటల్తో!

‘‘వాడు నాకు మళ్లీ దక్కుతాడని అనుకోలేదు తెలుసా..? ఇంతలో నువ్వొచ్చావు. నీ రాకతోనే

మళ్లీ ఇహంలో పడ్డాడు. అందుకే నువ్వంటే నాకు పిచ్చి ఇది! నువ్వు ఎవరైతే నాకేమిటి..? వాడు నాకు

దక్కాడు అదే చాలు. ఆయన పోయినప్పుడు నేనేమీ పొగిలి పొగిలి ఏడవలేదు. నా లోకమై వీడున్నాడు

కదా అనుకున్నాను.

బానే చదివేవాడు.. అందరితో బాగానే మెలిగే వాడు. ప్రపంచమంతా నాదే అంటూ తిరిగేవాడు.

అందరూ నా వాళ్లే అంటూ ప్రేమించేవాడు. ఆలోచన పదునుగా.. మాట కటువుగా ఉండేది. మంచీ

చెడూ ఎన్నడానికి తనకు తోచిన తూకం రాళ్లు తప్ప.. నలుగురూ పరిగణించే వాటిని ఖాతరు చేసేవాడు

కాదు! చిన్నా పెద్దా పేదా గొప్పా తేడాలేమీ ఎరగడు. ఇంజినీరింగు కూడా చదివాడు. చదువు

పూర్తికాకముందే.. కంప్యూటర్లతో ఏదో ఉజ్జోగం కూడా కొట్టాడు.’’

ట్రాన్స్‌లో ఉన్నట్టుగా చెప్పుకుంటూ పోతుంటుంది అమ్మ. నేను వింటున్నానో.. ఆమె ఒడిలో

తలపెట్టి నిద్రలోకి జారుకున్నానో కూడా గమనించుకోదు. ఆపి, ఓసారి గోడ గడియారానికేసి

చూస్తుంది. అతను రావడానికి ఇంకా ఎంత టైం ఉందో అంచనా వేసుకుంటుంది. అతనొస్తే.. ఇదంతా

ఆపేస్తుంది! ఈ కథలన్నీ నాకు చెబితే అతనికి చాలా కోపం. పక్కనుంచి నీళ్ల సీసా అందుకుని ఓ రెండు

గుటకలు వేస్తుంది. ‘‘అయినా నేనేం చేయగలనే టీనా.. కానిరోజులొచ్చాయి..’’ ఈసారి కాస్త

విసురుగానే అంటుంది. పేరు వినపడగానే నేను అలర్ట్ అవుతాను. ఒకవేళ అప్పటికి నిద్దర్లోకి జోగుతోంటే

మెలకువ నటిస్తాను.

‘‘ఏమైందో ఏమో! నెమ్మదిగా ముచ్చు మొహం వాడైపోతూవచ్చాడు. ఆఫీసుకు పోవడం

తగ్గించాడు. అదేంటంటే.. ఇంట్లోంచే పని అంటాడు. పెళ్లి మాటెత్తితే చిరచిరలాడతాడు. పోనీ

ప్రేమలేమైనా ఉంటే చెప్పరా.. కాదనను కదా అంటే కస్సున లేస్తాడు.

భూగోళం బద్దలైపోయినా పదరడు. మిన్ను విరిగి మీద పడినా బెదరడు. మంటలలో విసిరేసినా

జడవడు. నడిసముద్రంలో పడేసినా తొణకడు. సుడిగాలి చుట్టుముట్టేసినా కదలడూ మెదలడు! మనిషి

కాదు, జడం అన్నట్టుగా ఉండిపోతాడు. ప్రపంచం నాకేమీ కాదన్నట్టు ఎడంగా మిగిలిపోతాడు. వట్టి

ఉన్మత్తపు వెధవ.’’ ఒక రకరమైన నిర్వేదంలో కొడుకును తిట్టేదాకా చెప్పుకుంటూ పోయిన అమ్మ,

ఒక్కసారిగా నాకేసి చూసి, నా బుగ్గలు పుణికి, ‘‘ఇవన్నీ నువ్వు వాడి జీవితంలోకి వచ్చిన ముందుక్షణం

వరకేనే టీనా’’ అంటూ పరవశంతో నన్ను దగ్గరకు తీసుకుని నుదుట ఓ చిరునవ్వును ముద్దుగా

ముద్రిస్తుంది.

సమయం మా ఇద్దరి మధ్య మాటల రూపంలో మాత్రమే ఉంటుంది. నన్ను శాశ్వత శ్రోతగా

మార్చేసిన ఆమె మాటల రూపంలో! ఏవేవో, ఎప్పటెప్పటివో ముచ్చట్లు! కానీ, చెబుతోంటే మారు

మాటాడకుండా వినడానికి నేను తప్ప మరెవ్వరూ దొరకరన్నట్టుగా ఆమె మళ్లీ మళ్లీ అవే ముచ్చట్లను

చెబుతూ ఉంటుంది.

‘‘ఇంట్లోంచి బయటకు కదలడు. స్నేహాలూ చుట్టరికాలూ అన్నీ కత్తిరించేశాడు. మా ఇద్దరిదే ఓ

లోకం. అది కూడా నా పిచ్చేలే’’ కించిత్ విసురు ధ్వనిస్తూ తర్వాత చెబుతుంది.. ‘‘నిజానికి వాడొక్కడిదే

ఓ లోకం. వాడు మాత్రమే సంచరించే లోకం. చూట్టానికి మామూలు మనిషిలాగానే ఉంటాడు.

పొద్దస్తమానమూ ఆ కంప్యూటరును ఒళ్లో తగలేసుకుని పనిచేసుకుంటూనే ఉంటాడు.. హఠాత్తుగా

ఏమవుతుందో ఏమో.. దాన్ని పక్కకు గిరాటేసి గదిలోకెళ్లి ఢామ్మని తలుపు బిడాయించుకుంటాడు!

టీవీలో న్యూసో, సినిమానో.. ఏదోటి చూస్తుంటాడు.. ఏం ముసురుతుందో- ఏమో.. ఆ రిమోట్‌ను

ఉన్నపళాన నేలకేసి విసిరి కొడతాడు!  ప్రశాంతంగా నాతో కబుర్లు చెబుతూ కాఫీ తాగుతూ

కూర్చుంటాడు.. బుర్రలో ఏం పురుగు తొలుస్తుందో ఏమో.. ఎదురుగా టీపాయ్ మీద న్యూస్‌పేపరో,

పుస్తకమో ఉంటే దానిమీద ఆ కాఫీని గుమ్మరిస్తాడు! నా వయసుకీ, అనుభవానికీ, బుద్ధికీ, వివేకానికీ

బోధపడని వాడి చేష్టలు ఎన్నని చెప్పను? నా చింతను ఏమని చెప్పను?’’ ఈ వాక్యాలు చెప్పడానికి

అమ్మకు చాలా వ్యవధి అవసరం అవుతుంది. మధ్యమధ్యలో ఆగుతుంది. ఏదో గుర్తుకు తెచ్చుకుని

కళ్లజోడు పైకెత్తి కళ్లు తుడుచుకుంటుంది. చీరకొంగు అందుకుని ముక్కు చీదుతుంది. ఒక్కోసారి

వెక్కుతుంది.

‘‘లేకలేక నా కడుపున పుట్టిన బిడ్డ.. అలా చూస్తూ వదిలేయగలనా చెప్పవే టీనా?’’ అని ప్రశ్నను

నామీదికి సంధించేసి కొన్ని క్షణాలు ఆగుతుంది. ఆమె స్వరంలోని బరువు, నన్ను నోరెత్తనివ్వదు.

నిరుత్తరగానే ఉండిపోతాను. ‘‘ఎన్ని గుడులు తిరిగానో, ఎందరు దేవుళ్లకు మొక్కానో. ఫలం

ఉంటుందని ఎవడేం చెప్పినా నమ్మాను. మంత్రం వేయించాను, విబూది ఊదించాను, వేపమండలు

విసిరించాను. అందరూ నా బిడ్డకు పిచ్చెక్కిందన్నారు. మాటా పలుకూ మరచిపోయిన మౌని

అయిపోయాడు. నేనే మనసాగక, ఆశ చావక అప్పుడప్పుడూ కాస్త వాకింగుకో, పార్కులకో

తీసుకెళ్తుండేదాన్ని..’’ కథ ఎక్కడైతే మొదలయిందో, అక్కడకు వస్తుంది అమ్మ.

‘‘అదిగో అప్పుడే దేవుడు పంపినట్టుగా నువ్వు వచ్చావు’’

చెప్పక్కర్లేదుకదా.. అప్పుడు ఇంకో ముద్దు వచ్చి నా చెక్కిలి చేరుతుంది.

***

అతను అన్నాడు..

‘‘కొత్త రిలేషన్‌షిప్ మొదలెట్టిన వెంటనే.. పాత బ్రేకప్ స్టోరీలు చెప్పి విసిగించకూడదు.. ఐ నో ది

ఎటికెట్. కానీ నీతో చెప్పకుండా ఉండలేను’’ ఉపోద్ఘాతంలా అంటాడు.

‘‘బ్రేకప్ అనగానే పాత గాళ్ ఫ్రెండ్ గురించి చెబుతున్నా అనుకున్నావ్ కదా.. అసూయ కదా..

ఏయ్ దొంగా.. నువ్వు తల పక్కకు తిప్పుకున్నావ్.. నేను చూశాను..’’ ఆట పట్టిస్తున్నట్టుగా అంటూ..

నేను చేసే పనులకి తనకి తోచిన భాష్యం చెప్పుకుంటాడు. మళ్లీ తనే అందుకుంటాడు.. ‘‘గాళ్ ఫ్రెండ్

లేదులే. ఈ ప్రపంచానికే బ్రేకప్ చెప్పేశాన్నేను’’ నవ్వుతూ నవ్వుతూనే మనిషి గంభీరం అయిపోతాడు.

‘‘మనిషికి బుద్ధి ఉండనే కూడదు టీనా! ఉన్నా, దాన్ని ఉపయోగించకూడదు’’ ఒక తీర్మానాన్ని

నాకు నివేదిస్తాడు. ‘‘బుద్ధి దాని సహజరీతిలో అది పనిచేస్తే ఎదుటివాడి నగ్నస్వరూపాన్ని చూస్తుంది..

అలా చూసేస్తే చాలా ప్రమాదం డార్లింగ్! ఎదుటివాళ్ల బుద్ధులన్నీ నేకెడ్‌గా కనిపించేస్తే మొత్తం ప్రపంచం

మీదే చీదర పుడుతుంది. ఆ వెనుకనే, నా మీద నాకు ద్వేషం, నా అసహాయత మీద క్రోధం, పరిసరాల

మీద అసహ్యం పుడతాయి! నాలోకి నేను ముడుచుకుపోవాలనిపిస్తుంది! కుంచించుకు

పోవాలనిపిస్తుంది! ఒక బిందువుగా మారిపోయి అంతర్థానమైపోవాలనిపిస్తుంది.

కంప్యూటరులో ఆఫీసు పనే చేస్తుంటాను.. కానీ, అందులో ఎన్ని మతలబులు, మోసాలు అన్నీ నా

చేతులతోనే చేయిస్తుంటారు. పారిపోనా? ఎక్కడికి? ఎప్పటికీ చేతకాక.. అప్పటికి పారిపోతుంటాను.

క్షణాల క్రోధంలో యుగాల నైరాశ్యంలోకి! టీవీ చూస్తూ ఉంటాను.. నిత్యవంచనలు క్యూ కట్టి

కనిపిస్తుంటాయి. కొండదేవుడికి దండంపెట్టుకుని బయటకు వచ్చి.. ‘దేశమంతా బాగుండాలని

కోరుకున్నాను’ అంటూ మైకు కనపడగానే పలికే అబద్ధపు ఏబ్రాసీ మాటలు వింటే ఒళ్లు

దహించుకుపోతుంది. సినిమాలంటావా.. ప్రేమ పేరుతో మోసపూరితమైన, నేల ఎక్కడున్నదో తెలియని

చవకబారు డైలాగులు వింటే ఒళ్లంతా రంపపుకోత! మొత్తం ప్రపంచాన్ని బద్దలు కొట్టేయాలనిపిస్తుంది!

పేపరు చూస్తే చాలు. మోసాలు, వంచనలు, కుట్రలు.. ఆ నల్లటి అక్షరాలను మింగేస్తున్న చీకట్లుగా

భయపెట్టేస్తుంటాయి. పారిపోతుంటాను!  ఎటు చూసినా మనుషులంతా అబద్ధాలు.. కుత్సితాలు..

అసలైన అనుభూతిని, నిజాయితీగల మాటని, స్వచ్ఛమైన స్పందనని మింగేస్తున్న ముసుగులు.

ముసుగులు.. ముసుగులు..

వంటి మీద బట్ట కప్పుకోవడం నేర్చిన నాడే.. మనసు మీద ముసుగు కప్పుకోవడం నేర్చాడు

మనిషి. ఎందుకిలా అయిపోయానో తెలియదు డార్లింగ్.. ఎవ్వరితోనైనా.. చూడగానే, మాట వినగానే,

చేయి కలపగానే.. రవ్వంత బంధం ముడిపడగానే.. ముసుగు తొలగి కనిపిస్తుంటారు నాకు!

పారిపోతుంటాను..’’  ఆవేశంగా చెప్పుకుంటూ పోతాడు అతను. ఆ సంగతిని తనే గ్రహిస్తాడు.

నెమ్మదిస్తాడు.

తనను పారిపొమ్మంటున్న ప్రపంచం నుంచి గ్రహించిన మర్మాన్ని సూత్రీకరిస్తున్నట్టుగా

నింపాదిగా, నా జుట్టులోకి వేళ్లు జొనిపి నిమురుతూ, స్థిరంగా, తన ప్రతి మాట మీద అచంచలమైన

విశ్వాసంతో, అంటాడు..

‘‘ఎవడు చెప్పింది? మానవ సంబంధాలన్నీ మనీ పునాదుల మీదనే ఉంటాయని? కాదు! అవి,

అవసరం అనే ఉపరితలాల మీద, పునాదుల అవసరమే ఉండని, పేకమేడల్లా పెరుగుతూ పోతుంటాయి!

ఆ అవసరం తీరగనే చప్పున కూలిపోతుంటాయి. అందుకే, ఈ సో కాల్డ్ బంధాలు వర్ధిల్లుతుంటాయి.

అందుకే, వీటినుంచి వెలి అయి నాలోకి నేను శూన్యమైపోవాలనిపిస్తుంటుంది!’’ అతని ధార

ఆగుతుంది.

నన్ను పొదవుకుని ముద్దు పెట్టుకుంటాడు. ఆ స్వరంలో మార్దవం ప్రవహిస్తుంది. ‘‘టీనా

డార్లింగ్!..’’ గారం చేస్తాడు, ‘‘చెప్పు, ఎలా ప్రవేశించావు నువ్వు నా జీవితంలోకి? సమస్త మానవ

అనుబంధాల మీద విశ్వాసం సడలిపోయి, దేహంగా వడలిపోయి, నిర్జీవంగా మారుతున్న నా

జీవితంలోకి ఎలా ప్రవేశించావు నువ్వు? ఒక మోహాన్ని, ఒక ఉత్సాహాన్ని ఎలా పుట్టించావు నువ్వు?’’

సమాధానం ఆశించకుండా సంబరంగా అడుగుతున్న ప్రశ్నల పరంపరను కురిపిస్తాడు, నాలోకి. నేను

నిశ్చలంగా చూస్తాను. నా కళ్లలో ఏ జవాబుల్ని వెతుక్కుంటాడో..?

‘‘ఐ లవ్యూ టీనా డార్లింగ్’’ అంటాడు. లవ్ సరే.. లవ్ చేశాక ఏం చేస్తాడు? అని ఆందోళన

పడతాను నేను. నా మనసులోకి తొంగిచూసి చదివేసినట్టు.. ‘‘నిన్ను లవ్ చేస్తూనే ఉంటాను.. ఇంకేమీ

చేయను.. ఎప్పటికీ’’ అని పదాల మధ్య అవసరం లేనంత విరామాలతో బరువుగా అంటాడు. కళ్లలో

ఇంకలేకపోతున్న నీటిచుక్కలతో! నా కళ్లు అలా ద్రవించి ప్రతిస్పందించలేవు..! కానీ, నేను మౌనంగా తల

పక్కకు తిప్పుకుంటాను. ‘ఆపు.. నేను చూడలేను..’ అనే సంకేతాన్ని అతనిలోకి పంపుతూ.

‘‘నేనెలా ఉన్నా.. కసురుకున్నా.. విసుక్కున్నా.. చీదరించుకున్నా.. పక్కకు నెట్టేసినా.. ఓ నా

బంగారు టీనా! నువ్వు నన్ను ప్రేమిస్తూనే ఉంటావు. నేనొక్కమారు మళ్లీ పిలవగానే.. చిటికెలో వచ్చి నా

కౌగిలిలో వాలిపోతావు. ఎంత మంచి దానివి నువ్వు.

నువ్వు నా జీవితానికి కొత్త మధురిమలను అద్దావు డార్లింగ్! నా బుద్ధి వికసిస్తున్నదని అనుకునే

భ్రమలో నేను ద్వేషించిన ఈ ప్రపంచాన్ని తిరిగి ప్రేమించడం నేర్పుతున్నావు నువ్వు. నేనెలా ఉన్నా నువ్వు

ప్రేమిస్తున్నావు కద.. అదే నేర్చుకోవాలి నేనిప్పుడు. ఎవరెలా ఉన్నా.. నా వంతుగా ప్రేమించేయాలి,

తతిమ్మా ఏమీ పట్టించుకోకుండానే! వాళ్లందరినీ కూడా ప్రేమించడం నేర్చుకోకపోతే.. నీ మీద నా, నా

మీద నీ, ప్రేమకు విలువెక్కడ?

నా జీవితంలోకి ఆలస్యంగా ప్రవేశించిన స్వీట్ డార్లింగ్ నువ్వు. ఆరోజు, అమ్మ నన్ను అతి

బలవంతాన పార్కుకు తీసుకువెళ్లిన రోజు.. ’’ కథ ఎక్కడైతే మొదలయిందో, అక్కడకు వచ్చేస్తాడు

అతను.

‘‘పచ్చగా ఉన్న గడ్డిమీద వెల్లకిలా పడుకుని.. నన్ను అప్పటికే కబళించేస్తున్న నిర్వేదంలో

ఆకాశానికేసి చూస్తూ ఉన్నప్పుడు.. ఎటునుంచి వచ్చావో.. తొలుత మెత్తటి నీ స్పర్శ తెలిసింది. కనులు

వాల్చి చూశాను.. కోల్పోయిన ప్రాణాన్ని వెతుక్కుంటున్నట్టుగా వచ్చి, కోల్పోతున్న ప్రాణం తిరిగి నా

చేతికందిస్తున్నట్టుగా వచ్చి.. నా గుండెలపై వాలిపోయావు. నువ్వు నాదానివే అనే అందమైన ఊహలో..

హత్తుకోకుండా ఉండలేకపోయాను’’!

***

నేను.. ఏం అనగలను..?

మా ఇద్దరి నడుమ పగళ్లూ రాత్రులూ ఏకమైపోతుంటాయి. ఆ తేడాలను గుర్తించని ఏకాంతం

మాత్రమే ఉంటుంది. మా ఇద్దరి చుట్టూ ఆవరించుకుని ఇంకా చాలా చాలా ఉంటాయి. కొలత వేస్తే

దొరకనంత- నామీద అతనికి గల ఆకాశమంత ప్రేమా.., అతని మునివేళ్ల మాయా కదలికల్లోంచి

పియానో మెట్ల మీదకు జాలువారి మా చుట్టూ ఉన్న గాలిలో చేరి శాశ్వతమైపోయే సంగీతమూ.., ఇద్దరి

అనుబంధానికి ముద్రలుగా పరచుకుని ఉన్న ముద్దులూ.., కిటికీ లోంచి లోపలకి తొంగిచూస్తూ ఉండే

మనోరంజని పూల పరిమళమూ ఇలా అనేకం మా చుట్టూ నిండిపోయి ఉంటాయి.

అందులో ఏ ఒక్కదాని గురించిన స్పృహ కూడా ఎరగకుండా, మధ్యలో మేం!

‘‘ఐ లవ్యూ టీనా డార్లింగ్’’ అంటాడు

‘మ్యా..వ్’’ అంటాను గారంగా.

తన అంతఃచైతన్యాల అందమైన భాషలోకి, నా గారాల మాటను,  అనువదించుకుంటూ

అతనంటాడు.. ‘‘ఐ నో, యూ టూ లవ్ మీ..’’

నా తల వెనుకగా, చెవుల మధ్య నుంచి వీపుమీదుగా కుడిచేత్తో నిమురుతూ.. ఎడమచేత్తో

పొట్టకిందుగా సుతారంగా పట్టుకుని.. తన గుండెల మీద ఇమిడిపోయేలా నన్ను హత్తుకుంటూ.. నెత్తి

మీద ఇంకో ముద్దు పెట్టుకుంటాడు.

మరింత గారంగా మళ్లీ అంటాను.. ‘‘మ్యా..వ్..’’!

.. కె.ఎ. మునిసురేష్ పిళ్లె

99594 88088

(అంతుబట్టని అంతులేనంత డిప్రెషన్‌లో పడిపోయిన ఓ యువకుడు, ఒకనాడు పార్కులో పిల్లి

పిల్ల ఒకటి దరి జేరేసరికి దాని చేరికలో ఉత్సాహాన్ని నింపుకున్నాడనే సంగతి విన్నాక.. అతనికి, అలాంటి

ఎంతో మంది జంతుప్రేమికులకి)

